
TASVIRIY FAOLIYAT 
JARAYONIDA ESHITISHDA 
NUQSONI BO‘LGAN 
O‘QUVCHILARNING 
KOGNITIV JARAYONLARINI 
RIVOJLANTIRISH
Sadirova Kamola Giyozovna
Nizomiy nomidagi O‘zbekiston Milliy pedagogika universiteti
Surdopedagogika va maxsus pedagogikaning klinik asoslari
kafedrasi dotsenti, PhD

Annotatsiya: Ushbu maqolada tasviriy faoliyat jarayonida eshitishda nuqsoni bo‘lgan o‘quvchilarning kognitiv jarayon-
larini rivojlantirish, ixtisoslashtirilgan maxsus maktab-internatlarning boshlang‘ich sinf o‘quvchilari uchun tasviriy san’at 
darslarining ahamiyati, eshitishda nuqsoni bo‘lgan o‘quvchilarning kognitiv rivojlanishiga tasviriy faoliyatning ta’siri, bilish 
jarayonlarini rivojlantirishi, estetik his-tuyg‘ular kabi shaxsiy sifatlarni shakllantirishi, kar va zaif eshituvchi bolalarning 
tasviriy faoliyat orqali ijodga bo‘lgan qiziqishini oshirishi hamda ijodiy jarayonda faol rivojlanish imkonini berishi haqida 
so‘z boradi.

Kalit so‘zlar: tasviriy san’at, kognitiv jarayonlar, tasviriy faoliyat, estetik his-tuyg‘u, mo‘yqalam, o‘lchov, rang, ko‘rgazmali 
qurollar, ijodiy jarayon, kar va zaif eshituvchi o‘quvchi, korreksiya, nutq, bilish jarayoni.
Abstract: This article discusses the development of cognitive processes in students with hearing impairments through 
visual activities, the importance of fine arts lessons for primary school students in specialized boarding schools, the 
impact of visual activities on the cognitive development of students with hearing impairments, the development of cogni-
tive processes, personal qualities such as aesthetic sense, the ability of deaf and hard-of-hearing children to develop an 
interest in creativity through visual activities, and their active participation in the creative process.

Key words: fine arts, cognitive processes, visual activity, aesthetic sense, brush, measurement, color, visual aids, cre-
ative process, deaf and hard-of-hearing student, correction, speech, cognitive process.
Аннотация: В данной статье рассматривается развитие когнитивных процессов у учащихся с нарушениями слуха 
в процессе визуальной деятельности, важность уроков изобразительного искусства для учащихся начальных 
классов специализированных школ-интернатов, влияние визуальной деятельности на когнитивное развитие уча-
щихся с нарушениями слуха, развитие познавательных процессов, формирование личностных качеств, таких как 
эстетическое чувство, развитие интереса к творчеству у глухих и слабослышащих детей посредством визуальной 
деятельности, а также их активное участие в творческом процессе.

Ключевые слова: изобразительное искусство, когнитивные процессы, визуальная деятельность, эстетическое 
чувство, кисть, измерение, цвет, наглядные пособия, творческий процесс, глухой и слабослышащий ученик, кор-
рекция, речь, познавательный процесс.

KIRISH
Tasviriy san’at darslari eshitishda nuqsoni bo‘lgan bolalar maxsus maktabining boshlang‘ich sinf o‘quv

chilariga ta’lim-tarbiya berish tizimida muhim o‘rin egallaydi. Tasviriy san’at ham boshqa o‘quv fanlari bilan 
birgalikda eshitishda nuqsoni bo‘lgan bolalarni korreksion rivojlantirishga ta’sir ko‘rsatadi, bilish faoliyatini shakl
lantiradi (xotira, diqqat, idrok, ko‘ruv va fazoviy idrok, ko‘rgazmali-obrazli tafakkur hamda ijodiy tasavvur). Nutq, 
badiiy madaniyat, estetik his-tuyg‘ular kabi shaxsiy sifatlar kar va zaif eshituvchi bolalarni san’atga birlashtiradi 
hamda ijodiy jarayonda eshitadiganlar qatorida teng qatnashish imkoniyatini beradi.

Rasm chizishga doir jihozlar turlicha: qalam, mo‘yqalam, bo‘yoq, bo‘r, qog‘oz, hatto tayoqcha bilan ham 
qum ustiga rasm chizish mumkin. Yana tasvirni soxtalashtirilgan hajmdan tayyorlash usullari bilan odamlar 
qadimda loydan idishlar, taqinchoqlar yasashgan, odam va hayvon shakllarini yopishtirishgan. Bundan tash-
qari, tasviriy faoliyat bola o‘zini aks ettirishda eng qulay vositalardan biridir. Bolalar o‘zi o‘ylagan, ularning 
e’tiborini tortgan narsalarni chizadilar, rasmlarda yashaydilar, o‘zlarining munosabatlarini bildiradilar. Tasviriy 

faoliyatning yana bir xususiyati shuki, u insonni muhitga yaqinlashtiradi. She’r o‘qish, ashula aytish hamda raqs 
tushganda inson a’zolari, ya’ni uning ovozi, tanasi ishtirok etadi. Rasm chizish jarayonida yoki boshqa tasviriy 
faoliyatlarda esa nafaqat inson a’zolari, balki yordamchi vositalardan – rasm uchun materiallar yoki o‘lchamli 
buyumlar, qurol hamda asboblardan foydalaniladi. Masalan, loy yoki plastilinga tayoqcha yordamida kerakli 
shaklni berish, bo‘yoqli cho‘tka bilan bo‘yash, qaychi yordamida qog‘ozni qirqish.

Bu material va qurollar turli murakkab ishlarga vositachilik vazifasini o‘taydi, shuning uchun bolalarning 
tasviriy san’at darsidagi texnik malakalarini oshirish muhim ahamiyat kasb etadi.

Kerakli harakat va amallarning o‘zlashtirilishi (ayniqsa aniq va mayda harakatlar) eshitishda nuqsoni 
bo‘lgan bolalarning umumiy rivojlanishidagi muhim vositadir, shu bilan birga hayotda kerak bo‘ladigan farosat-
lilik, ziyraklilik hamda yaratuvchanlik kabi sifatlarning shakllanishida ham muhimdir.

MAVZUGA OID ADABIYOTLAR SHARHI
Olimlarning tahlillariga ko‘ra, bola qanchalik qo‘l bilan nozik harakat qilsa, ayniqsa barmoqlar harakati 

rivojlangan bo‘lsa, uning nutqi va tafakkuri shunchalik tez va yaxshi rivojlanar ekan. Ma’lumki, tasviriy faoliyat 
jarayoni qo‘l muskullarining faoliyatidir.

Eshitishda nuqsoni bo‘lgan bolalarning kognitiv rivojlanishi va tasviriy faoliyatning ahamiyati ko‘plab olimlar 
tomonidan o‘rganilgan. L.S. Vygotskiy bilish jarayonlarining rivojlanishida amaliy faoliyat va ijtimoiy muhitning 
muhim o‘rin tutishini ta’kidlagan. J. Piaget esa bolaning tafakkuri va idroki faol harakat hamda amaliy tajriba 
orqali shakllanishini asoslab bergan.

Surdopedagog olimlar R.M. Boskis va S.A. Zikov tadqiqotlarida eshitishda nuqsoni bo‘lgan bolalarning 
rivojlanishida ko‘ruv idroki va tasviriy faoliyatning alohida ahamiyatga ega ekanligi qayd etilgan. M. Montessori 
esa qo‘l harakatlari va mayda motorikaning rivojlanishi aqliy hamda nutqiy taraqqiyot bilan bevosita bog‘liqligini 
ko‘rsatgan.

Mazkur ilmiy qarashlar tasviriy san’at darslari eshitishda nuqsoni bo‘lgan o‘quvchilarning kognitiv jarayon-
larini rivojlantirishda samarali pedagogik vosita ekanligini tasdiqlaydi.

Kinestetik sezish va barmoqlarning nozik harakati ko‘ruv-harakat koordinatsiyasi mexanizmi bilan bog‘liq. 
Tasviriy san’at mashg‘uloti bolada chizish, bo‘yash, kesilgan qog‘oz parchalari, gazlamalardan aplikatsiyalar, 
tayoqchalar va sim bo‘laklari hamda boshqa materiallar yordamida keng va turli obrazlarni amalga oshirishga 
imkon yaratadi. Bunda qo‘lning mayda muskullarining aniq harakati muntazam mashq asosida rivojlanib boradi.

Bir vaqtning o‘zida tasviriy faoliyat mashg‘uloti o‘quvchilardan intizom va tashkilotchilikni, shu bilan birga 
jarayon rejasini mahorat bilan muntazam bajarishni talab qiladi.

Murakkab badiiy topshiriq oldindan rejalashtiriladi, chunki qilingan bitta noto‘g‘ri harakat bajariladigan vazi-
fani buzib qo‘ymasligi kerak. Asbob va materiallardan to‘g‘ri foydalanish kerak. Bundan tashqari, tasviriy faoliyat 
davomida bajariladigan ishlarning natijasi vaqt bilan chegaralanmagan. Tayyorlov davridagi dastlabki harakatlar 
bolalardan sabr-toqat, saranjomlik, rasmni yoki mahsulotni oxirigacha yetkazish xususiyatlariga moslashishni 
talab qiladi. Tasviriy san’at darslarida o‘quvchilarda kuzatish ko‘nikmasi shakllanadi. Eshitishda nuqsoni bo‘lgan 
maktab yoshidagi o‘quvchilarda predmetni yaxlit ko‘ra olish, predmetning umumiy shakli, proporsiyalari, qism-
larini taqqoslay olish, fazodagi joylashuvini aniqlash, yorug‘lik munosabatlarini topish va boshqa malakalarga 
egaligini aniqlash mumkin.

Tasviriy faoliyat darslari bolalarda yaxlit va aniq predmet haqidagi tasavvurni shakllantirishga yordam 
beradi hamda atrof-olamdagi hodisalarni, predmetlarni tasvirlashga, tafakkurdagi mavjud belgi, shakl, 
konstruksiya, miqdor, fazodagi holatiga bog‘liq belgilarni ajratishga o‘rgatadi. O‘quvchilar faqat ko‘rganlarini 
qabul qilmasdan, balki predmetlar to‘g‘risida olgan taassurotlariga asosan haqiqiy (real) dunyo hodisalarini 
rasmlarda, yasash kompozitsiyalarida, yangi asarlar aplikatsiyalarida aks ettiradilar. Bular tasavvur faoliyati 
yordamida amalga oshadi, uning asosini esa idrok qilingan tasavvurni qayta o‘zgartirish malakasi tashkil qiladi. 
Tasviriy faoliyat badiiy mashg‘ulotning bir turi bo‘lib, bu yerda bola reproduktiv faoliyat bilan shug‘ullanmasdan, 
balki o‘zi ijod qiladi.

Rasm chizish – bu ijodiy mehnat bo‘lib, bolani fikrlash va tahlil qilishga, o‘lchab ko‘rish va solishtirishga, 
yaratish va tasavvur qilishga o‘rgatadi. Tasviriy faoliyat kichik sinfdagi eshitishda nuqsoni bo‘lgan o‘quvchi
larning aqliy rivojlanishiga ijobiy ta’sir ko‘rsatadi. Sensor rivojlanish – bu aqliy faoliyatning poydevori bo‘lib, 
butun maktab yillari davomida ta’sir etish orqali ko‘rgazmali-obrazli va ko‘rgazmali-harakatli tafakkurni shakl-
lantirishdir. Ma’lumki, buyuk olimlarning ijodida texnika va ishlab chiqarish arboblarining ongidagi aqliy va badiiy 
shakllar muvaffaqiyatli mos kelgan.

Bolalarda tasviriy san’at darsidagi ko‘rgazmali-amaliy faoliyatda hamma fikrlash operatsiyalari shakllanadi. 
Tasvirlangan ob’ektni tekshirib, sinchiklab chiqishda ularning detallarini ajratib, chizayotgan rasmlarini tahlil 
qiladi, tasviriy tekislikda ushbu detallarni qabul qilib, ma’lum fazoviy qismlarning yaxlit bo‘lgan munosabatlariga 
qarab bir butunlikda birlashtiradi, sintez qiladi, ob’ektning alohida detallarini o‘zaro ko‘rib chiqish va butunli-



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

282

2026-yil, iyun, 6(3)-son

giga nisbatan solishtirishning fikrlash operatsiyasini bajaradi; predmetning umumiy shaklini ajratib, o‘z e’tiborini 
faqat shu ko‘rilayotgan ob’ektga qaratadi; predmetlarning o‘xshash xossalarini va turli belgilarini birlashtirib, 
bola ularni tasvirlashning umumlashgan usullarini ishlab chiqadi.

Ranglarni moslashtirish, umumiy bo‘yoq rangini topish – bularning hammasi umumlashtirish bilan bog‘liq. 
Predmetning ko‘pgina o‘xshash qismlarini ajratishda, rasm chizayotganda konkret hodisalarni fikrlash operat-
siyasiga asosan bajariladi. Tasviriy faoliyatda ko‘rish va harakat xotirasi ham yaxshi rivojlanadi, ularning o‘zaro 
ta’siri shakllanadi. Chunki tasvirlash jarayonida nafaqat qabul qilishni, balki turli chiziqchalar va har xil yo‘na
lishdagi chiziqlarni o‘tkazishni bilish, cho‘tka va boshqa usullar bilan ko‘rgazmalarni qo‘lda kelishilgan holda 
ishlash o‘rgatiladi. Eng muhimi, avval ko‘rgan predmet haqidagi tasavvuri hamda uni qanday tasvirlaganini va 
tasvirlash usullarini eslab qolishi kerak.

TADQIQOT METODOLOGIYASI
Eshitishda nuqsoni bo‘lgan o‘quvchilarda tasviriy san’at darslari og‘zaki nutqni, eshitish va ko‘rish idrokini 

hamda kognitiv jarayonlarni shakllantirish imkoniyatini beradi.
Rasm chizish jarayonida bo‘yoqlar bilan ishlash, applikatsiyalar yasashda bolalar badiiy materiallar va 

jihozlarning nomlari bilan tanishadilar (masalan: qalam, bo‘yoqlar, cho‘tka, qog‘oz, loy va rassomlarning bo‘yoq 
taxtachasi – palitra).

Tasvirlangan predmetlarning nomlarini hamda bu predmetlarning ba’zi qismlarini eslab qoladilar (masalan: 
hayvonlarning boshi, tanasi, dumi, tishlari, qaddi-qomati, tomirlari va boshqalar).

Tasviriy faoliyatga bog‘liq amaliy harakatlarning nomlarini o‘zlashtirib oladilar (masalan, rasm chizmoq, 
tasvirlamoq va boshqalar) hamda fikrlash operatsiyalarini ifodalovchi so‘zlar, predmet belgilari, ularga taalluqli 
ranglar, fakturalar, materiallar, holatlarni o‘rganadilar. Masalan, ko‘rish, kuzatish, solishtirish, umumlashtirish, 
ajratish orqali predmetlarning xususiyatlari bilan tanishadilar (to‘q sariq, och ko‘k rang, to‘q yaltiroq, g‘adir-budir, 
yog‘ochli, quruq, xo‘l va boshqalar).

TAHLIL VA NATIJALAR
Tahlillar shuni ko‘rsatadiki, tasviriy faoliyat eshitishda nuqsoni bo‘lgan o‘quvchilarning kognitiv rivojlani

shida muhim pedagogik vosita hisoblanadi. Tasviriy san’at mashg‘ulotlari jarayonida o‘quvchilar predmetlarning 
shakli, hajmi, rangi va fazodagi joylashuvini kuzatish, tahlil qilish hamda tasvirlash orqali bilish faoliyatini faol-
lashtiradilar. Bu esa ularda idrok, diqqat, xotira, tasavvur va tafakkur kabi kognitiv jarayonlarning rivojlanishiga 
xizmat qiladi.

Mashg‘ulotlar davomida o‘quvchilarning predmetlarni kuzatish, qismlarini ajratish va ularni bir butun holda 
tasavvur qilish ko‘nikmalari shakllanadi. Rasm chizish, bo‘yash, applikatsiya va loy bilan ishlash jarayonida 
mayda motorika faol rivojlanib, bu holat nutq va tafakkur rivojlanishiga ham ijobiy ta’sir ko‘rsatadi. Ayniqsa, 
predmetlarning o‘xshash va farqli tomonlarini aniqlash, ranglarni tanlash va moslashtirish jarayonlari o‘quvchi-
larda tahlil qilish, taqqoslash va umumlashtirish kabi fikrlash operatsiyalarini rivojlantiradi.

Kuzatishlar natijasida tasviriy san’at darslarida muntazam ishtirok etgan o‘quvchilarda o‘quv topshiriqlarini 
bajarishdagi mustaqillik, ijodiy faollik va qiziqish darajasi ortgani aniqlandi. Shuningdek, o‘quvchilarning estetik 
didi shakllanib, san’at asarlarini idrok etish, ularga baho berish hamda o‘z fikrini ifodalash qobiliyati rivojlandi. 
Tasviriy faoliyat orqali ular atrof-muhitdagi predmet va hodisalarga nisbatan kuzatuvchanlikni namoyon etib, o‘z 
tasavvurlarini mustaqil ravishda ijodiy ishlarda aks ettira oldilar.

Natijalar shuni ko‘rsatdiki, tasviriy san’at darslari eshitishda nuqsoni bo‘lgan o‘quvchilarning nafaqat badiiy 
qobiliyatlarini, balki kognitiv jarayonlarini ham samarali rivojlantiradi. Mazkur faoliyat o‘quvchilarning bilish 
imkoniyatlarini kengaytirib, ularning ijtimoiy moslashuvi, muloqot madaniyati va ijodiy salohiyatini oshirishda 
muhim ahamiyat kasb etadi.

Tasviriy faoliyat darslarida u yoki bu so‘zlar yoki tushunchalar ustida ishlash bilan birga o‘quvchilarda nutqiy 
talaffuzni o‘zlashtirishga ahamiyat beriladi. Suhbat davomida, badiiy asarlarni va maishiy predmetlarni kichik 
sinfdagi eshitishda nuqsoni bo‘lgan o‘quvchilar ko‘rkamlikni tushunishga, u haqida gapirib berishga, san’atning 
odamlar uchun xizmat qilishini, dunyoni o‘zgartirib yuborishini bilib oladilar. Bularning hammasi o‘quvchilarning 
ma’naviy tasavvurini shakllantirishda, tarixiy faktlar va obrazlar bilan tanishtirishda muhim ahamiyat kasb etadi. 
Tasviriy san’at darslari eshitishda nuqsoni bo‘lgan bolalarda go‘zallikni ko‘rish va his qilishni, ajoyib va g‘aroyib 
narsalarni saqlash va ko‘paytirishni xohlash tuyg‘usini shakllantiradi.

Tasviriy faoliyat mashg‘ulotida o‘quvchilarning shaxsiy sifatlaridan ziyraklik, tirishqoqlik, matonatlilik, teng-
doshlari bilan do‘stona o‘zaro munosabatda bo‘lish, o‘zgalar tomonidan bajarilgan ishlarga hurmat bilan qarash 
tarbiyalanadi, tabiatga, san’at asarlariga, tarix va madaniyat joylarini asrashga g‘amxo‘r munosabatda bo‘lish 
ko‘nikmalari rivojlantiriladi; bolalarda estetik tuyg‘u va estetik tarbiya rivojlanadi, estetik ong shakllantiriladi.

XULOSA VA TAKLIFLAR
Maxsus maktab-internatlarda tasviriy faoliyat mashg‘uloti asosiy o‘quv fanidan tashqari badiiy bilimlarni 

va eshitishda nuqsoni bo‘lgan kichik sinf o‘quvchilarida san’atshunoslik asoslari bilan tanishtirish–tarbiya va 
rivojlantiruvchi usullaridan biri bo‘lib, kognitiv jarayonlarni rivojlantirishda, emotsional va bilish doirasini, og‘zaki 
nutqini rivojlanishtirishda samarali natija beradi. 

2026-yil, iyun, 6(3)-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

